
АНУ-ын Олон улсын хөгжлийн агентлаг /ОУХА/ үүсч байгуулагдсаны хагас зуун 

жил, мөн тус байгууллагаас Монгол Улсад үйл ажиллагаагаа явуулж эхлэсний 20 жилийн 

ойг энэ жил хамтад нь ёслон тэмдэглэж байна. 

Миний бие өнгөрөгч хорин жилийн гуравт нь буюу 2001-2004 онуудад АНУ-ын 

Олон улсын хөгжлийн агентлагийн Монгол дахь төлөөлөгчийн газрыг тэргүүлж 

ажилласан бөгөөд ийм таатай завшаан надад тохиосонд нэн баяртай явдаг билээ.  Тус 

агентлагийг өдгөө надаас илүү их туршлагатай Чак Хауэл тэргүүлж байна.  Тэрбээр АНУ-

ын Энх тайвны корпусын анхны даргаар 1991-1993 онд, ОУХА-ийн гуравдахь захирлаар 

1995-1996 онд гэхчлэн Монгол Улсад өмнө нь хоёр ч удаа томилогдон ирж ажилласан 

нэгэн.  

Өнгөрсөн 20 жилийг эргэн дурсахад зарим зүйл дээр илүү ихийг хийж болох 

байсан гэж эдүгээ бодогдож байгаа ч энэ хугацаанд АНУ-ын Олон улсын хөгжлийн 

агентлаг Монгол Улстай хамтран ажиллаж түншийн холбоотой болсонд үнэхээр бахархал 

төрдөг.  Хөгжлийн ажил өөрөө байнга сорилт агуулж байдаг. Тиймээс алдаа мадаг гарах 

тал бий.  Гэхдээ л тэр бүр санасны дагуу хийгдээгүй байсан ч аливаа ажлаас эцэст нь ямар 

нэг “сургамж” авсан л байдаг.  

1990-ээд оны ихэнхид нь ОУХА нь яаралтай тусламж үзүүлэхэд чиглүүлдэг байлаа.  

Тодруулж хэлбэл, Улаанбаатар хотын дулааны цахилгаан станцууд өвлийн тэсгим хүйтэнд 

доголдож зогсоход хүрвэл том аюул учирах байсан тул хамгийн чухал салбар болох эрчим 

хүчний салбарыг гамшгийн байдалд орохоос урьдчилан сэргийлэхэд тусламжийн ихээхэн 



хэсгийг чиглүүлдэг байлаа.  Тэрчлэн ОУХА-ын санхүүжилтээр хэрэгжиж байсан Азийн 

Сангийн хөтөлбөрүүдийн хүрээнд тэр үед дөнгөж бүрэлдэж эхлээд байсан анхны төрийн 

бус байгууллагуудыг дэмжих замаар ардчилалд хүрэх анхны алхмаа хийхэд нь Монгол 

Улсад туслаж байсан.  

  Шинэ Мянганы босгыг алхаад ОУХА-аас хэрэгжүүлж эхлэсэн хөтөлбөрүүд нь 

эдийн засгийн тогтвортой хөгжилд чиглэж, энэ хүрээнд жижиг бизнесийнхнийг түлхүү 

дэмжиж туслалцаа үзүүлсэн.  ОУХА нь Мерси кор байгууллагын оролцоотойгоор 

хэрэгжсэн Говийн Санаачилга хөтөлбөрөөр дамжуулан Монголын хөдөөгийн хүн амд, 

орон нутагт хувиараа үүсгэн аж ахуй байгуулах, эрхлэх ажиллуулах тал дээр хөрөнгө 

мөнгөөр тус дэм үзүүлж энэ салбарын анхдагч нарт гадаадын анхны хандивлагч болж 

байсан юм.  

Түүнээс хоёр жилийн дараа ОУХА нь Гэр Санаачилга хөтөлбөрийг эхлүүлж Си 

Эйч Ф байгууллагаар дамжуулан хэрэгжүүлсэн юм.  Хөдөө орон нутгаас малчид олноор 

нүүж Улаанбаатар болон бусад төв суурин газарт суурьшин, хотын захын гэр хорооллууд 

шинээр бий болж, улмаар тэлж байсан үед хот, суурин газруудад шинээр нүүж ирсэн 

тэдгээр иргэд, айл өрхүүдэд зориулж ажлын байр бий болгох, өрхийн орлогын эх 

үүсвэрийг бүрдүүлэх, эдийн засгийн чанартай  аж ахуйн үйл ажиллагааг зохион байгуулах 

шаардлага хурцаар тавигдаж байсан. Тэдгээр асуудлыг шийдвэрлэхэд Гэр Санаачилга 

хөтөлбөр нь чухал үүрэг гүйцэтгэсэн. 

Дээр дурдсан хөтөлбөрүүдийг хэрэгжүүлэхэд АНУ-ын Олон улсын хөгжлийн 

агентлагийн оролцоо ихээхэн ач холбогдолтой байсан хэдий ч өнгөрсөн 20 жилд миний 

хувьд хамгийн их дурсгалтай төслүүд нь тус агентлагаас Монгол  улсад банкны салбарыг 

хөгжүүлэхэд оруулсан хувь нэмэртэй шууд холбоотой.  1990-д оны эцэс, 2000-аад оны 

эхэнд, тодруулж хэлбэл Монгол оронд банкны тогтолцоо тэр чигтээ дампуурлын ирмэгт 

тулж очоод байсан үед Монголын хувийн хэвшлийн хамгийн том дөрвөн банкны хоёр нь 

болох Хаан банк ба Хас банк нь ОУХА-ын шууд туслалцаатайгаар тогтож үлдсэн юм. 

* * * * * 
2001 онд дөнгөж байгуулагдаад байсан Хас банк нь  банк бус санхүү (ББСБ)-ийн хоёр 

байгууллага нэгдсэнээр анх үүсч бий болсон билээ. Тэдний нэг ББСБ нь ОУХА-гийн 

дэмжлэг бүхий хандивлагчаас, нөгөөх нь НҮБ-ын Хөгжлийн хөтөлбөрөөс санхүүждэг 

байсан. 



Хас банк нь эхнээсээ л түүнд хөрөнгө оруулсан нь оновчтой болохыг харуулж, 

нэмэлт хөрөнгө оруулалтыг өөртөө татаж чадсан.  Түүнээс гадна Монгол шиг өргөн уудам 

нутагтай, хүн ам цөөнтэй улсад бичил зээлийн хөтөлбөрийг хэрхэн төлөвлөх, 

хэрэгжүүлэх, тогтвортой авч явах талаар туршлагажиж, тэрхүү туршлагыг нь гадаадын 

олон орон хэрэгжүүлж эхлээд байна.  Түүнчлэн АНУ-ын Хөдөө аж ахуйн яамны 

санхүүжилттэй Улаан буудайн төсөл нь Хас банкийг хөрөнгөжихэд нь эхний жилүүдэд 

дэм тус болсон. 

 Хас банкны эхэн үеийн амжилтын ихээхэн хувь нь тухайн үед Монгол дахь Мерси 

Кор байгууллагын захирлаар ажилласан, ОУХА-аас санхүүжсэн Говийн Санаачилга 

хөтөлбөрийг анхлан боловсруулсан Стефен Вэнсэд ногдох учиртай (Стефен нь 2008 оны 

арваннэгдүгээр сард Пакистаны омог аймгууд оршин суудаг бөглүү нутагт хэрэгжиж 

байсан ОУХА-ын санхүүжилттэй хөтөлбөрийг удирдаж байхдаа Пешаварт тун 

харамсалтайгаар бусдын гарт амиа алдсан билээ). Түүнчлэн Хас банкийг амжилтанд 

хүргэхэд эхэн үед нь цөөнгүй монгол иргэд хувь нэмрээ оруулсан, тэдний нэг нь өнөөгийн 

Сангийн дэд сайд Ч.Ганхуяг юм. 

Анх тулгын чулуугаа даруухнаар өрж тавьсан Хас банк сүүлийн жилүүдэд ирмүүн 

хурдтайгаар эрч хүчээ авч, өдгөө Монголын хувийн хэвшлийн хамгийн том, хамгийн сайн 

удирдлага, зохион байгуулалт бүхий хамгийн өдөр ашигтай ажиллаж байгаа банкуудын 

нэг болоод байна.  Тус банк өнөөдрийг хүртэл бичил санхүүгийн зээлдээ тууштай хэвээр 

байгаа бөгөөд моргейж, лизинг зэрэг санхүүгийн шинэ бүтээгдэхүүнийг бусдаас түрүүлэн 

хэрэгжүүлж эхлээд байна.  

* * * * * 
Анх Монголын Хөдөө аж ахуйн банкнаас нэрээ ургуулан авсан Хаан Банкны түүх 

бас л их сонирхолтой билээ. 

ОУХА нь Монгол улсын засгийн газрын хүсэлтийн дагуу, хандивлагч 

байгууллагын хувьд урьд өмнө байгаагүй тохиолдлоор 2000 оны наймдугаар сард 

Монголын алс хязгаар нутагт, зээлийн болоод төлбөр тооцооны үйлчилгээ явуулахад 

чухал үүрэг гүйцэтгэж байсан төрийн хэвшлийн банкийг дампуурчихаад байх үед нь түр 

хугацаагаар удирдан захирах үүргийг хүлээн авсан.  Тус банкны удирдлага 1990-д оны 

эцсээр туйлын учир дутагдалтай, найдваргүй зээлийг их хэмжээгээр олгосон байсан тул 



нэгэн том хандивлагч “уг банкны үйл ажиллагааг шууд зогсоох” саналыг өөрийн 

зөвлөмжид оруулаад байлаа.  

Банкны хувь заяа бараг л шийдэгдээд байсан тэр цагт ОУХА менежментийн цоо 

шинэ багийг бүрдүүлж ажиллахаар шийдвэрлэсэн юм.  Банкийг бүтцээр нь өөрчлөх 30 

сарын хөтөлбөрийг хэрэгжүүлэхэд Питер Морроугийн тэргүүлж, олон тооны монгол 

шинжээчдийг багтаасан баг ОУХА-аас санхүүжилтээ авч, тус банкийг цоо шинэ брэнд 

болгон, “Хаан Банк” нэрээр дахин төрүүлж чадсан юм.  Шинэ банк нь шинэ билэгдэл, 

шинэ эрэмбийн компьютер техник, зээлийн шинэ бүтээгдэхүүн, мөн тал тохой татах 

байдлаар бус мэдлэг чадвараараа шалгарч шилэгдсэн, ажиллах шинэ  эрч хүч гээд бүх 

талаараа цоо шинэ болж чадсан.   

Ер нь бол банкинд бүтцийн өөрчлөлтийг хийхэд тун ярвигтай байдаг. Ажлын 

байрны цомхтгол хийж, олон хүнийг хайр найргүй ажлаас чөлөөлнө, ашиг үгүй буюу 

багахан ашигтай ажилладаг салбаруудыг бөөн бөөнөөр нь хаана. 

Харин ОУХА-аар удирдуулсан Хаан Банк салбаруудынхаа тоог 269-өөс 356 хүртэл, 

ажиллагсдынхаа тоог 800-аас 1600 орчим болгож нэмэгдүүлсэн.  Үүнээс гадна тус Банкны 

удирдлага ажилчдынхаа цалинг багагүй хэмжээгээр нэмэгдүүлж, 500 мянган айл өрхөд 

санхүүгийн үйлчилгээ үзүүлж, 400 мянган зээл олгож, хөрөнгө мөнгөтэй хувь хүн, 

байгууллагаас хөгжим, дүрслэх урлагийг хөхиүлэн дэмжихийн үлгэр дуурайллыг биечлэн 

эхлүүлсэн. 

Тэртээ тэргүй хомсхон улсын санхүүгийн нөөцөөс хороохын оронд богино 

хугацаанд Монголын хамгийн том татвар төлөөгчдийн нэг болж хувирсан Хаан Банкийг 

ингэж үндсээр нь өөрчлөхөд гол үүрэг гүйцэтгэсэн удирдлагын багийн зардалд ОУХА-аас 

2,5 жилийн хугацаанд нийт дүнгээр 3 сая орчим ам.долларын хөрөнгө зарцуулсан.  

Дампуурч өр ширэнд баригдсан банк огцом эргэлт хийж хэрхэн амжилтанд хүрсэн тухай 

үнэн түүхийг Far Eastern Economic Review, the Asian Wall Street Journal  зэрэг гадаадын хэд 

хэдэн хэвлэлд нийтэлсэн юм.  

2003 оны гуравдугаар сард Монгол, Японы консорциум 6,85 сая ам.доллараар Хаан 

Банкийг худалдаж авсан бөгөөд тус банк Монгол Улсын хувьд түүхэнд байгаагүй их 

амжилтыг гаргаж, олон улсын банкны шагналуудын нэлээдийг авсан.  Мөн тус банкны 

шинэ эзэд АНУ-ын татвар төлөгчийн дэмжлэгт тулгуурлаж байхаар өөрсдийн хөрөнгөд 



түшиглэн банкны ашигтай үйл ажиллагааг цаашид ч үргэлжлүүлэхийн тулд ОУХА-аас 

санхүүжилттэй удирдлагын багыг одоо ч  авч ажиллуулж байна. 

 * * * * * 
Сүүлийн найман жилийн туршид Хаан Банк нь Хас банкны нэгэн адил улам 

бэхжиж байна. Дурдсан хоёр банк тус бүрдээ хэдэн арван сая ам.долларын үнэ өртөгтэй 

болсон. Өнөөдрийн хувьд цэвэр хувийн хэвшлийн энэ хоёр байгууллага аливаа асуудлыг 

өөрсдөө шийддэг, ирээдүйгээ өөрсдийн гарт авч хянадаг, аливаа зүйлд ОУХА болон АНУ-

ын засгийн газраас туслалцаа авахааргүйгээр болоод байна.  Харин энэ хоёр байгууллагын 

үйл ажиллагааг эхлүүлэх, улмаар амжилтанд хүргэхэд ОУХА бүр эхнээс нь хамт байж, 

чухал үүрэг гүйцэтгэснээрээ түүхэнд тэмдэглэгдэх болно. 

Миний хувьд, Монгол Улсын хөгжлийн хүнд хэцүү үед санаанд оромгүй байдлаар 

ОУХА-ийн ажилтнаар энэ оронд ирж ажилласан. Чингэхдээ тус агентлагаас жилд 10 сая 

ам.доллараас давж гарах нь нэн ховор тийм л хэмжээний хөрөнгөөр багавтар 

хөтөлбөрүүдийг хэрэгжүүлэхэд оролцож явахдаа, өөрийн зүгээс бага боловч хувь нэмрийг 

оруулах завшаан тохиосонд насан туршдаа баярлаж байх болно. 

Он жилүүд улиран өнгөрсөөр...  Улаанбаатарын гудамжаар эсвэл Монголын хээр 

тал нутаг, хангай, говиор аялж явахдаа би Хас банк, Хаан Банк гэсэн хаягийг олон хүн  

хөлхсөн хотын хаана нэгтээ эсвэл хөдөөгийн сумын төвүүдэд харах бүрийдээ аливаад 

сөрөг байдлаар ханддаг хүмүүсийн амнаас “бүтэхгүй”, “хаахаас өөр зам байхгүй” гэсэн 

үгс чулуу мэт унаж байхыг үл ажиран, тун ч хариуцлагатай үед ОУХА өмнөө тулгарсан 

эрсдлээс халширч ухралгүй, банкны салбарт амь тариа мэт чухал хувь нэмэр оруулсныг 

өөрийн эрхгүй эргэн дурсдаг. 

Энэхүү бяцхан дурсамжийг нэхэн өгүүлэх зуурт дэлхийн олон орны хэлнээ 

тааралддаг, түүний дотор англи, монгол хэлэнд ч яригдда  “Ярих бол  хийхээс хялбар. 

Тиймээс ярьснаар бус, хийж бүтээснээр нь дүгнэдэг” хэмээх цэцэн үг санаанд бууж 

байна. 

 


